
Nd. 213. Frumvarp til laga [94. mál]
um breyting á lögum nr. 50 frá 5. apríl 1948, um bráðabirgðabreytingu nokkurra
laga o. fl.

Flm.: Magnús Kjartansson, Einar Olgeirsson, Sigurður Guðnason.

1. gr.
Fyrsti liður 1. greinar laganna falli niður.

2. gr.
Lög þessi öðlast þegar gildi.

Greinargerð.
Með frumvarpi þessu er lagt til, að III. kafli laga um opinbera aðstoð við bygg-

ingar íbúðarhúsa í kaupstöðum og sveitum, kaflinn um útrýmingu heilsuspillandi
húsnæðis, taki gildi á ný. Í þeim kafla er sem kunnugt er svo fyrir mælt, að sveit-
arstjórnir skuli safna skýrslum um fjölskyldur þær í kaupstöðum eða kauptúnum,
sem búa í heilsuspillandi íbúðum, og kynna sér aðstæður þeirra. Síðan skuli sveit-
arstjórnir semja áætlanir um, hversu margar íbúðir þurfi að gera til þess að bæta
úr þörfum þeirra, sem búa í heilsuspillandi húsnæði og geta ekki byggt sér sæmi-
legar vistarverur af eigin ramleik. Skýrslur þessar skulu síðan sendar ríkisstjórn-
inni ásamt áætlunum um kostnað og þann tíma, sem gert er ráð fyrir, að fram-
kvæmdirnar taki. Síðan segir svo í 31. gr.:

"Nú færir sveitarstjórn félagsmálaráðuneytinu sönnur á .... að nauðsyn sé
slíkra íbúðabygginga, sem hér um ræðir, og skal þá ríkissjóður lána þeim sveitar-
félögum, sem reisa slíkar íbúðir, 75% af byggingarkostnaði hverrar íbúðar, en þar
skal ekki lóð með talin. Lán þessi skulu vera til 50 ára með 3% ársvöxtum, og
greiðast vextir og afborganir með jöfnu árlegu gjaldi. Ríkissjóður leggur enn
fremur fram 10% af byggingarkostnaðinum sem vaxtalaust lán til 50 ára. Lán
þessi eru afborgunarlaus fyrstu 15 árin, en greiðast síðan með jöfnum árlegum
greiðslum á 35 árum. Ef sveitarstjórn ákveður að afskrifa þau 15%, sem sveitar-
sjóður leggur fram án atbeina ríkissjóðs, er ríkisstjórninni heimilt að gefa eftir
vaxtalausa lánið."

Síðan segir í lögunum, að Ihúðir þær, sem byggðar eru samkvæmt þessum
ákvæðum, skuli "leigðar þeim, er í heilsuspillandi íbúðum búa, og skulu þeir ganga
fyrir, sem búa við lakast húsnæði og erfiðastar heimilisástæður". (34. gr.)

Tilgangur þessarar löggjafar var sem sagt sá að útrýma með öllu héilsuspill-
andi húsnæði á íslandi, og er svo fyrir mælt, að stefnt skuli að því að ljúka því
verkefni á fjórum árum. Þessi löggjöf er við hlið trygginga laganna og nýju fræðslu-
löggjafarinnar merkasta félagsmálalöggjöf, sem sett hefur verið hér á landi.

En það fyrirheit, sem Alþingi gaf þjóðinni með lagasetningunni um útrýmingu
heilsuspillandi húsnæðis, var ekki efnt. Samkvæmt henni voru aðeins byggðar 64



íbúðir við Skúlagötu í Reykjavík og nokkrar íbúðir á Ísafirði. En áður en lengra
væri haldið til framkvæmda hinni myndarlegu áætlun var kaflinn um útrýmingu
heilsuspillandi húsnæðis raunverulega felldur úr gildi vorið 1948 af fylgismönnum
þáverandi ríkisstjórnar. Ástæðan til þeirrar ráðstöfunar var þó ekki sú, að þörfin
væri niður fallin, heldur hefur hún, sem alkunnugt er, farið vaxandi á síðustu ár-
um. Árið 1946, eftir að samþykkt hafði verið að útrýma heilsuspillandi húsnæði
á Íslandi, var framkvæmd rannsókn á húsnæði í Reykjavík, og komst héraðslæknir
að þeirri niðurstöðu, að af 326 braggaíbúðum væru 200 heilsuspillandi, og að af
1884 kjallaraíbúðum væru 452 heilsuspillandi. í þessum 652 íbúðum bjuggu þá
um 3300 manns, en rannsóknin var engan veginn tæmandi, náði t. d. ekki til skúra,
háaloftsskonsa o. s. frv. Hliðstæðar tölur eru ekki til frá síðari árum, en ástandið
mun sízt hafa farið batnandi, t. d. skýrði húsaleigunefndin í Reykjavík frá því
fyrir skömmu, að hún hefði vitneskju um að 1677 manns, þar af 419 börn, byggju
í bröggum og öðru bráðabirgðahúsnæði, en það er 377 manns fleira en bjó í
bröggum 1946. Á sama hátt hafa aðstæður verið í ýmsum öðrum kaupstöðum og
kauptúnum.

Við þetta bætist, að möguleikar manna til að koma sér upp íbúðum af eigin
ramleik eða komast yfir sæmilegt leiguhúsnæði með viðunanlegum kjörum hafa
rýrnað stórum á undanförnum árum. Byggingarframkvæmdir hafa verið takmark-
aðar á skipulegan hátt, byggingarkostnaður hefur aukizt að mun, fjáröflunarmögu-
leikar og lánskjör hafa stórversnað og svartur markaður færzt í aukana. Afleið-
ingin hefur orðið sú, að jafnvel fólki með sæmileg launakjör er nú að verða ókleift
að búa í nýjum húsum, hvað þá þeim, sem við erfiðust kjör lifa og nú neyðast til
að búa við hættu á heilsutjóni, að mati lækna.

Síðan kaflinn um útrýmingu heilsuspillandi húsnæðis var raunverulega felldur
úr gildi, hafa þingmenn sósíalista tvívegis lagt til, að veitt yrði fé á fjárlögum til
framkvæmda honum. Þær tillögur hafa verið felldar. En nú er ástæða til að ætla, að
hugarfarsbreyting hafi orðið hjá meiri hluta Alþingis. Undanfarnar vikur hafa mál-
gögn Framsóknarflokksins og Alþýðuflokksins gert mál þessi að umtalsefni, lýst
á eftirminnilegan hátt hinum ömurlegu lífskjörum þess fólks, sem þjóðfélagið neyð-
ir til að búa í bröggum, saggakjöllurum, háaloftum og skúrum, og bent á þjóðfé-
lagslegar afleiðingar þessa hörmulega misrétfis. Virðist að óreyndu ástæða til að
ætla, að þessar lýsingar sýni viðhorf þeirra stjórnmálamanna, sem að blöðunum
standa, og að Alþingi það, er nú situr, muni á ný gera ráðstafanir til að fram-
kvæma hina myndar legu áætlun um útrýmingu alls heilsuspillandi húsnæðis á
Íslandi.


